
Апстракт
Геријатриската медицина е развиена како специјалност во 23 европски земји, а во  Македонија за првпат како активна супспецијалност од 2024 година. Геријатрите имаат клучна улога во обезбедувањето решенија за предизвиците што ги наметнува здравствената заштита на повозрасните пациенти со повеќе хронични заболувања. Еден од најзначајните предизвици е демографската транзиција, при што се очекува бројот на лица на возраст од 80 години и повеќе во Европа да се удвои до 2050 година.
Иако геријатриските оддели ќе продолжат да имаат значајна улога во третманот на кревките (frail) постари пациенти, неопходно е развивање на нови модели на здравствена грижа кои ќе овозможат интеграција на пристапот на сеопфатна геријатриска проценка во грижата за мнозинството постари пациенти хоспитализирани на оддели кои не се специјализирани за геријатрија, односно потребни се модели на ко-менаџмент и соработка Истовремено неопходно е да се развиват иновативни модели за амбулантна грижа, превенција, промоција на здравјето и долготрајна грижа.
Европските стручни здруженија имаат утврдено заедничка основна наставна програма со минимални барања за обука неопходни за стекнување на специјалистичката титула по геријатриска медицина, со цел да се надмине хетерогеноста во наставните програми меѓу различни земји. Интегрирање на геријатриската медицина во додипломската едукација, како и развојот на упатства за клиничка примена во однос на геријатриските синдроми, можат значително да придонесат за унапредување на квалитетот на здравствената грижа за постарата популација. 
Светската здравствена организација (СЗО) во 2015 година го воведе поимот Интринзичен (внатрешен) капацитет (Intrinsic Capacity) кој подразбира збир на физички и ментални детерминанти кои ја дефинираат функционалната способност на индивидуата. Интегрирана грижа за старите лица (Integrated Care for Older People – ICOPE) претставува пристап за оптимизирање на траекторијата на вродениот капацитет (IC) преку основна проценка, а за лицата кај кои резултатите од таа проценка се позитивни, понатаму подетална проценка и изготвување на персонализиран план на грижа. Овој пристап овозможува предвидување на функционалното опаѓање и морталитетот, и важно е и за планирање на ресурсите за здравствена и социјална заштита. 



